
ЗАХИДАЛ 106

	 

	ДЭЛХИЙ ЕРТӨНЦИЙН БАЙДАЛ

	 

	1932 оны арван нэгдүгээр сарын 19

	 

	Наполеон тийнхүү удтал ноёрхоод дэлхийн тавцангаас арчигджээ. Тэр цагаас хойш зуу гаруй жил өнгөрч, урьдын маргаан намжин, олон зүйл тодорхой болжээ. Гэвч одоо хүртэл түүний тухай зөрүү хазгай ярьсаар байгаа гэж чамд нэгэнт хэлсэн билээ. Наполеон илүү амгалан тайван цагт төрсөн сөн бол магад ерийн л нэг нэрд гарсан генерал байж амьдрал нь элдвийн дуулиангүй өнгөрч болох байсан биз. Гэвч хувьсгал гарч, их өөрчлөлт болсон нь түүнд тушаал дэвших боломж олгож, түүнийг ч завдан ашиглажээ. Тэр унаж, европын бодлогоос холдсон нь дайн дажинд ядарч туйлдсан Европын ард түмнийг ихэд хөнгөвчилсөн байж таарна. Бүхэл бүтэн үеийнхний амьдралд энх амгаланг үзээгүй өнгөрсөн болохоор ард түмэн ч энх эсэн байхын хүслэнд автсан байжээ. Тэгэхдээ олон жилийн турш Наполеоны нэрийг сонсмогцоо хирдхийн цочдог байсан. Европын хаад, эзэд бүр ч илүү сэтгэл уужирсан ажээ.

	Бид Франц ба Европ дахинд их л удтал байж, арван есдүгээр зууны үе рүү бүр гүнзгийрэн орчихлоо. Тэгвэл одоо Наполеоны мөхөж байх үед дэлхий дахин ямар шиг янзтай байсныг эргэн харъя.

	Европын хуучин хаад, сайд нарынхаа хамт Венагийн Их хуралд хуран цугларсан байсныг чи санаж байгаа. Аймшигт үзэгдэл нэгэнт өнгөрч, тэд урьдын арга баашаа дахин хэрэглэж, олон сая хүний хувь заяаг ужиг самуун цэнгэлээ улам ихээр хангаж, өөрсдийн хүсэл соёрхлын эрхээр шийдэж болох болсон байжээ. Ард түмний санаа сэтгэлийг огт хэрэгсэхгүй болгож, улс орнуудын нутаг газрын болон хэлний ялгаа зааг ч холбогдолгүй болсон байжээ. Оросын хаан, Англи (Каслригээр төлөөлүүлсэн), Австри (Меттернихээр төлөөлүүлсэн), Прусс голлох гүрнүүд нь байсан бөгөөд Наполеоны сайд асан, одоо францын Бурбоны хааны шадар сайд болсон арга сүйхээтэй хурц сэргэлэн нэрд гарсан Талейран ч мөн тэнд байжээ. Тэд найр зоог, бүжиг наргианыхаа чөлөөгөөр Наполеоны өөрчилсөн Европын газрын зургийг дахин хуваарилах ажил хийж байжээ.

	Дахиад л Бурбоны угсааны Людовик ХҮIII Францыг захирч эхэлжээ. Испанид шашны тамлах ёсыг ч дахин сэргээжээ. Венагийн их хуралд цугларсан хаад бүгд найрамдах засаг тогтоохыг үл хүсжээ. Тийм учраас тэд урьдын Голландын бүгд найрамдах засгийг сэргээсэнгүй, түүний оронд Голланд, Бельги хоёрыг нийлүүлэн Нидерландын нэгдсэн вант улс болгожээ. Польш тусгаар тогтнолоо дахин алдаж, Прусс, Австри, гол нь Оросын мэдэлд оржээ. Венец ба Умард Италийг Австритай нэгтгэжээ. Швейцар ба Ривьерийн завсрын Францын жаахан газрыг, жижигхэн Италитай нийлүүлэн Сардины вант улс болгожээ. Төв Европт Германы холбоо гэсэн хачин тодорхойгүй холбооны улс байгуулсан мөртөө Прусс, Австри хоёрыг урьдын адил хоёр гол гүрэн хэвээр үлдээсэн байна. Энэ мэтийн бас бус өөрчлөлт хиймэглэжээ. Тийнхүү Венагийн их хурлын мэргэд ард түмний санаа зоригийг үд харгалзан нэг ард түмнийг нөгөөтэй нь нэгтгэж, төрөлх биш хэлээр хүмүүсийг албан хүчээр яриулах болгон шийдэж хувааснаараа ирээдүйд

	хэрүүл маргаан, дайн дажин гарахын үрийг тарьжээ.

	1814˗1815 онд болсон Венагийн их хурлын гоц анхаарсан зүйл нь эзэн хаадын аюулгүй байдлыг хангахад оршжээ. Францын хувьсгал тэднийг голд нь ортол айлгасан учраас тийм замаар хувьсгалт үзэл санаа дэлгэрэхэд саад учруулж болно гэж мулгуухан боджээ. Тэр ч байтугай Оросын хаан, австрийн эзэн хаан пруссын хаан өөрсдийгөө болон бусад эзэн хаадыг хамгаалах үүднээс Ариун холбоо гэгчийг байгуулж байжээ. Людовик XIV буюу Людовик ХV˗ийн үе эргэж ирсэн мэт санагдахаар байжээ. Нийт Европ түүний дотор Англид төвийг сахих үзэл санааг дарж байжээ. Францын хувьсгалын үеэр үзэгдээгүй их тэмцэл хийж өдий төдий хохирол үзэж байж байлдан олсон зүйл талаар өнгөрөх болсонд Европын дэвшилт бүх хүмүүсийн сэтгэл юутай их харамсан тачаадсаныг өгүүлэх юун!

	Европын дорнод хэсэг дэх Турк улсын хүч ихэд суларч яваандаа задран унах тийшээ ханджээ. Египетийг Туркийн эзэнт улсын хэсэг хэмээн үзэх боловч хэрэг дээрээ хагас хараат орон болжээ. 1821 онд туркүүдийн эзэмшлийн эсрэг Грек босон тэмцэж, найман жил байлдсаны дараа Англи, Франц, Оросын дэмжлэгтэйгээр эрх чөлөөгөө байлдан олжээ. Тэр дайнд Грекийн талд сайн дураараа байлдаж явсан английн яруу найрагч Байрон алагдсан байна. Грекийн тухай тэр хэд хэдэн сайхан шүлэг бичсэн байдгийг чи мэдэх ч байж болох юм.

	1830 онд Европт улс төрийн бас хоёр өөр өөрчлөлт болсныг дурдаж болох байна. Бурбонуудын хавчилганд тарчлан зовсон Франц орон тэднийг засгийн эрхээс дахин хөөн зайлуулжээ. Гэвч бүгд найрамдах засаг тогтоохын оронд Луи˗Филипп гэдэг шинэ хаан сонгож, тэр нь урьдын хаадаас арай дээр, ямар нэгэн хэмжээгээр үндсэн хуульт ёсыг баримтлах болжээ. Луи˗Филипп шинэ бөгөөд илүү хүчтэй дэлбэрэлт болтол, өөрөөр хэлбэл 1848 он хүртэл хаан ширээнд суужээ. 1830 онд бас Бельгид бослого гарч, Бельгийг Голландаас тусгаарлажээ. Европын том гүрнүүд бүгд найрамдах засгийн эсрэг шийдвэртэй зогсож байсан нь мэдээж хэрэг. Тийм учраас тэд германы хун тайжийг Бельгид бэлэг болгон өгч тэр орны хаан суулгажээ. Германы бас нэг хун тайжийг Грекийн хаан болгожээ. Германы олон жижиг улс хаан суух хун хэрэгтэй болбол нөхөн тавих хун тайж элбэгтэй байжээ. Тэр үеийг хүртэл захирч байсан английн хаадын угсаа Германы Ганновер гэдэг жижиг улсаас гаралтай байсныг чи санаж байгаа биз.

	1830 оныг бослогын жил гэж хэлж болох бөгөөд Герман, Итали, ялангуяа Польш зэрэг Европын бусад олон оронд бослого гарч байжээ. Гэвч тэрхүү бослогуудыг хаант засгууд нухчин даржээ. Орос улс Польшид нэн ширүүн залхаан цээрлүүлэг хийж, польш хэлээр ярихыг ч хоригложээ. 1830 он бол Европ дахинд нэг ёсны хувьсгалын жил болж хувирсан 1848 оны угтал байжээ.

	Европын тухай мундахгүй их ярилаа. Атлантын далайн нөгөө талд Америкийн Нэгдсэн Улс нутаг дэвсгэрээ аажмаар өрнө зүг өргөтгөн тэлсээр байжээ. Европын дайн самуунаас алс хол, асар уудам нутаг дэвсгэртэй байсан тэр орон урагш хурдан ахиж, Европыг гүйцэн иржээ. Өмнөд Америкт ч ихээхэн өөрчлөлт болжээ. Тэдэнд Наполеон дам нөлөөлсөн байжээ. Наполеон Испанийг байлдан эзэлж, өөрийн ах дүүсийн нэгийг хаан болгосонд Өмнөд Америк дахь испанийн колони түүний эсрэг бослого гаргажээ. Тийнхүү америк дахь испанийн колониуд хуучин испанийн угсааны хаадад үнэнч байсныхаа ачаар тусгаар тогтнолоо олж байсан нь хачин хэрэг шүү. Гэвч тэр бол зөвхөн шууд нөлөөлсөн шалтаг байжээ. Өмнөд Америк даяар тусгаар тогтнолын үзэл санаа дэлгэрсэн болохоор хэзээ боловч тийм явдал гаргах нь дамжиггүй байлаа. Өмнөд Америкийн тусгаар тогтнолын төлөө тэмцлийн гол баатар нь Чөлөөлөгч хэмээн нэрлэгддэг Симон Боливар байжээ. Өмнөд Америкийн Боливын Бүгд Найрамдах Улсыг түүний нэрээр нэрлэсэн ажээ. Тийнхүү Наполеоныг унаж байхад Испанийн Америк Испани орноос тасран салж тусгаар тогтнолынхоо төлөө тэмцэж байжээ. Наполеоныг зайлуулсан явдал уг тэмцэлд огтхон ч нөлөөлөөгүй бөгөөд тэд шинэ Испанийн эсрэг олон жилийн турш тэмцсээр байжээ. Европын зарим хаад америкийн колониуд дахь хувьсгалчдаа дарахад нь ах дүү испанийн хаанд туслахыг бодсон боловч тэгж оролцохыг нь Америкийн Нэгдсэн Улс эрс зогсоожээ. Тэр үед Америкийн Нэгдсэн Улсын ерөнхийлөгч байсан Монро, умард ч бай, өмнөд ч бай ялгалгүй хэрэв европын гүрнүүд Америкийн хэрэгт оролцох аваас Америкийн Нэгдсэн Улстай байлдахад хүрнэ гэдгийг мэдэгдсэн байна. Тийнхүү сүрдүүлэг европын гүрнүүдийг айлгаж, тэр үеэс хойш тэд их бага ямар нэгэн хэмжээгээр Өмнөд Америкийн хэрэгт оролцохоос түдгэлзэх болжээ. Ерөнхийлөгч Монрогийн тэр сүрдүүлгийг «Монрогийн номлол» хэмээн нэрлэжээ. Тэр номлол өмнөд америкийн бүгд найрамдах улсуудыг европчуудын хомхой санаархлаас удтал хамгаалан, хөгжих боломж олгожээ. Тэднийг Европоос сайн хамгаалж чаджээ, харин хамгаалж байсан Америкийн Нэгдсэн Улсаас тэднийг хэн ч хамгаалсангүй. Одоо Америкийн Нэгдсэн Улс тэднийг ноёрхож, ялангуяа жижиг олон улс АНУ˗ын бүрэн мэдэлд орсон байна.

	Асар том орон Бразил Португалийн колони байжээ. Тэр орон Америк дахь испанийн колониуд тусгаар тогтнолоо олсон бараг тэр үед мөн тусгаар тогтножээ. Тийнхүү 1830 он гэхэд Өмнөд Америк нийтдээ европын ноёрхлоос ангижирсан нь харагдаж байна. Харин Умард Америкт Канад л британийн колони хэвээр үлджээ.

	Одоо Ази тив рүү оръё. Тар үед Англи Энэтхэгт бүрэн ноёрхлоо тогтоосон байлаа. Европт Наполеоны дайн болж байхад англичууд байр сууриа бэхжүүлж чадсанаар барахгүй, Ява арлыг эзэмшиж явсан байжээ. Майсурийн захирагч Типу Султан ялагдаж, 1819 онд маратха нарын хүчийг бүрмөсөн няцаажээ. Гагцхүү Пенжабт л Ранджит Сингхийн захиргаанд сикхүүдийн улс гэж байжээ. Англичууд аажим, ягуухан нийт Энэтхэг орныг эзэмшин авсаар байжээ. Дорно зүгт тэд Ассамыг дагаар оруулж Араканыг (Бирм) дараагийн ээлжид зооглохоор үлдээсэн байлаа.

	Английг Энэтхэгт эзэмшил газраа өргөтгөн тэлж байх хооронд европын өөр нэг том гүрэн Орос улс Дундад Азид эзэмшил газраа тэлж байжээ. Оросууд дорно зүгт бүр Номхон Далай ба Хятадад тулж очжээ. Тэд Дундад Азийн жижиг улсуудаар дамжин Афганистаны хилд маш хурдан ойртон иржээ. Энэтхэгт байсан англичууд тэр том улс ойртон айсуйд ихэд зовнин ямар нэгэн шалтаг ололгүйгээр шууд Афганистантай дайн өдөөсөн байна. Гэвч тэд халуун төмөрт сүрхий хайрагджээ.

	Манжийн захиргаанд байсан Хятад орон шашны болон худалдааны ажил хэргээр ирсэн гадаадынхныг зүй ёсоор сэжиглэн үзэж тэднийг аль болохоор хил нэвтрүүлэхгүй байхыг хичээдэг байжээ. Гэвч гадаадынхан тэдний хаалганы дэргэд хөлхөлдөн авиргүй аашилж, ялангуяа хар тамхины худалдааг ихэд дэвэргэжээ. Хятадтай хийх английн худалдаанд Дорнод˗Энэтхэгийн кампани онц бүрэн эрхтэй байжээ. Хятадын эзэн хаан хар тамхи оруулахыг чанга хориглосон боловч дамын худалдаа үргэлжилсээр гадаадынхан хууль зөрчин хар тамхи наймаалсаар байжээ. Тэр нь Англитай дайтахад хүргэж, түүнийг Хар тамхины дайн хэмээн нэрлэсэн бөгөөд англичууд хятадад хар тамхи хүчээр оруулах болжээ.

	Япон 1634 онд хаалгаа хаасныг би чамд хэдийн хэлсэн. Арван есдүгээр зууны эхэн болоход тэд гадаадынханд мөн хаалгаа хаасан хэвээр байжээ. Гэвч хил нь хаалттай тэр орны дотоодод хуучин сёгунатын байр суурь суларч, хожим нь хуучин системийг гэнэт унагахад хүргэсэн шинэ нөхцөл байдал бүрэлдэн тогтож байжээ. Түүнээс цааш өмнөдөд, Зүүн˗Өмнөд Азид европын гүрнүүд шинэ шинэ нутаг дэвсгэр эзлэн авсаар байжээ. Испаничууд Филиппиний арлыг эзэмшсэн хэвээр байжээ. Португалчууд англи, голландад хөөгджээ. Венагийн их хурлын дараа голландууд Ява болон бусад арлуудыг дахин өөрийн мэдэлд авчээ. Сингапур ба Малаккийн хагас арлын чиглэлээр Англи эзлэн түрэмгийлэх ажиллагаагаа үргэлжлүүлсээр байжээ. Аннам, Сиам, Бирм улсууд үе үе Хятадад алба төлөх боловч тусгаар тогтносоор байжээ.

	Ватерлоогоос 1830 он хүртэлх арван таван жилийн хугацаанд дэлхий дахины байдал ойролцоогоор ийм байжээ. Европ дэлхийг эзэгнэгчийн зангаар авирлах болсон боловч дотоодод нь харгислал гаарч гүйцжээ. Хаад, эзэн хаад, Английн харгис парламент хүртэл эрх чөлөөний үзэл санааг бүрмөсөн дарж чадсан гэж үзэх болжээ. Тэд тийм үзэл дахин дэлгэрэх замыг хаахыг эрмэлзжээ. Хэдийгээр дарагдаж байсан ч гэсэн бослого нэг бус удаа гарч байжээ.

	Дэлхийн тавцан дээр улс төрийн өөрчлөлт л зонхилох мэт харагдах болжээ. Тэглээ ч гэсэн үйлдвэрлэл ба хуваарилалтын аргын талаар бас Англи дахь аж үйлдвэрийн хувьсгалаар эхэлсэн зам харилцааны хэрэгслийн талаар гарсан агуу их хувьсгал илүүтэй чухал байжээ. Тэр хувьсгал сая сая хүний дадал заншил, ангиудын хоорондын харилцааны төрх төлөвийг өөрчлөн Европ ба Умард Америкт үл мэдрэгдэм боловч ухралт зогсолтгүйгээр улам бүр түгэн дэлгэрч байв. Машины нүргэлэн хяхтнах дуунд шинэ үзэл санаа үүсэн бий болж, шинэ ертөнц цогцлон байжээ. Европ улам их зүйлийг үйлдвэрлэн бүтээж улам бүр өршөөл энэрэлгүй, улам бүр хомхой сувдаг, хүний үнэргүй, империалист шинжийг олж байжээ. Наполеоны үзэл санаа түүнд дийлдсэн мэт санагдахаар байжээ. Гэвч түүнээс гадна империализмын эсрэг тэмцэж, түүнийг түлхэн унагах зорилт бүхий үзэл санаа Европт дэлгэрэх болжээ.

	Энэ үед бас сэтгэл булаам уран зохиол, яруу найраг, хөгжим дэлгэрсээр байжээ. Гэвч миний үзэг өнөөдөр хангалттай их бичсэн учир би цааш нь бичээд бай гэж хэлж эс чаднам.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

